
HARBIY XIZMATCHILARDA 
KASBIY FAOLIYAT DAVOMIDA 
HISSIY KUYISH (EMOTSIONAL 
BURNOUT) SINDROMINING 
IJTIMOIY-PSIXOLOGIK 
PSIXOPROFILAKTIKASI
Tursunov Kamariddin G‘ulomovich
Jamoat xavfsizligi universiteti mustaqil izlanuvchisi

Annotatsiya: Ushbu maqolada harbiy xizmatchilarda kasbiy faoliyat davomida hissiy kuyish (emotsional burnout) sin-
dromining nazariy asoslari - uning uch komponentli model va ish talablari-resurslari (JD-R) modeli nuqtai nazaridan 
tahlili - xorij tadqiqotlari misolida yoritilgan. Maqolada boshqaruv bo‘g‘ini (ofitser tarkibi, serjant tarkibi, oddiy xizmatchilar) 
kesimida hissiy kuyish darajasi K.Maslach va S.Jekson tomonidan ishlab chiqilgan Maslach Burnout Inventory (MBI) 
metodikasi hamda Kruskal-Uollis H mezoni yordamida empirik o‘rganilgan. 

Tadqiqot natijalari ofitser tarkibida hissiy kuyish ko‘rsatkichlarining boshqa guruhlarga nisbatan sezilarli darajada yuqori 
ekanligini ko‘rsatdi. Tadqiqot yakunida harbiy qismlarda, ayniqsa boshqaruv bo‘g‘ini xodimlari uchun hissiy kuyishning 
oldini olishga qaratilgan ijtimoiy-psixologik psixoprofilaktika dasturini joriy etish bo‘yicha tavsiyalar berilgan.

Kalit so‘zlar: Hissiy kuyish, emotsional burnout, harbiy xizmatchilar, MBI metodikasi, ish talablari-resurslari modeli, Kru-
skal-Uollis mezoni, kasbiy stress, psixoprofilaktika.
Abstract: This article examines the theoretical foundations of burnout syndrome among military personnel in the course 
of their professional activities, drawing on international research and analyzing the phenomenon from the perspectives 
of the three-dimensional model of burnout and the Job Demands-Resources (JD-R) model. The study empirically investi-
gates burnout levels across different categories of military personnel (commissioned officers, non-commissioned officers, 
and enlisted personnel) using the Maslach Burnout Inventory (MBI), developed by C. Maslach and S. Jackson, and the 
Kruskal-Wallis H test.

The findings indicate that burnout levels among commissioned officers are significantly higher than those observed in 
other groups of military personnel. Based on the research results, recommendations are provided for implementing 
a socio-psychological burnout prevention program in military units, with particular emphasis on personnel performing 
managerial and leadership functions.

Key words: emotional exhaustion, burnout syndrome, military personnel, Maslach Burnout Inventory (MBI), Job 
Demands-Resources model, Kruskal-Wallis test, occupational stress, psychological prevention.
Аннотация: В данной статье на примере зарубежных исследований рассмотрены теоретические основы син-
дрома эмоционального выгорания у военнослужащих в ходе профессиональной деятельности - её анализ с точки 
зрения трехкомпонентной модели и модели рабочих требований-ресурсов (JD-R). В статье эмпирически изучен 
уровень эмоционального выгорания в разрезе уровня управления (офицерский состав, сержантский состав, 
рядовой состав) с помощью методики Maslach Burnout Inventory (MBI) К. Маслач и С. Джексон, а также критерия 
Краскела-Уоллиса H. 

Результаты исследования показали, что у офицерского состава показатели эмоционального выгорания значи-
тельно выше, чем у других групп. По итогам исследования предложены рекомендации по внедрению в воинских 
частях, особенно для управленческого состава, программы социально-психологической психопрофилактики эмо-
ционального выгорания.

Ключевые слова: эмоциональное выгорание, военнослужащие, методика MBI, модель рабочих требований-
ресурсов, критерий Краскела-Уоллиса, карьерный стресс, сихопрофилактика.

KIRISH
Harbiy xizmat, o‘zining yuqori mas’uliyat, qat’iy tartib-intizom va doimiy zo‘riqish bilan bog‘liqligi tufayli, 

xodimlarning ruhiy-emotsional resurslarini talab qiluvchi kasbiy faoliyat turlaridan biri hisoblanadi. Uzoq muddatli 
kasbiy stress ta’sirida shaxsda “hissiy kuyish” (emotsional burnout) deb ataluvchi holat rivojlanishi mumkin, bu 

esa xizmat samaradorligiga, jamoadagi munosabatlarga va xodimning umumiy ruhiy salomatligiga salbiy ta’sir 
ko‘rsatadi.

“Burnout” atamasini ilmiy muomalaga birinchi bo‘lib amerikalik psixolog G.Freydenberger kiritgan bo‘lib, u 
dastlab bu hodisani yordam ko‘rsatish sohasi (klinikalar, ijtimoiy xizmat) xodimlarida kuzatilgan kasbiy “kuyish” 
holati sifatida ta’riflagan [2].

Keyinchalik K.Maslach va S.Jekson bu hodisani uch komponentli tuzilma sifatida kontseptuallashtir
dilar: emotsional charchash, depersonalizatsiya (atrofdagilarga nisbatan sovuq, sinik munosabat) va kasbiy 
yutuqlarning pasayishi (o‘z faoliyatining samaradorligiga ishonchning yo‘qolishi) [1].

MAVZUGA OID ADABIYOTLAR SHARHI
K.Maslach, V.Shaufeli va M.Leyterning keyingi tadqiqotlarida ko‘rsatilishicha, hissiy kuyish faqat yordam 

ko‘rsatish sohasiga xos bo‘lmay, balki yuqori mas’uliyat va doimiy zo‘riqish bilan bog‘liq har qanday kasbiy 
faoliyatda, jumladan harbiy va huquqni muhofaza qiluvchi tuzilmalarda ham rivojlanishi mumkin [3]. Ushbu 
jarayonni tushuntirishda A.Bakker va E.Demerouti tomonidan ishlab chiqilgan “ish talablari-resurslari” (Job 
Demands-Resources, JD-R) modeli katta ahamiyatga ega - unga ko‘ra, kasbiy talablarning shaxs resurslaridan 
doimiy ravishda oshib ketishi hissiy kuyishning asosiy mexanizmi hisoblanadi [6].

Hissiy kuyish sindromining klinik-psixologik ko‘rinishlari orasida quyidagi belgilar alohida ajratiladi:

•	 doimiy jismoniy va ruhiy charchash, kuch-quvvatning tez tugashi (emotsional charchash);

•	 hamkasblar va bo‘ysunuvchilarga nisbatan sovuq, rasmiy, sinik munosabatning kuchayishi (depersonal-
izatsiya);

•	 o‘z kasbiy faoliyatining ma’no va samarasiga ishonchning pasayishi, o‘ziga bo‘lgan professional hurmat-
ning yo‘qolishi (kasbiy yutuqlarning pasayishi).

C.Cherniss tomonidan yordam ko‘rsatish va yuqori stressli kasblar bo‘yicha olib borilgan tadqiqotlarda 
ko‘rsatilishicha, boshqaruv mas’uliyatiga ega bo‘lgan xodimlarda hissiy kuyish ko‘pincha oddiy ijrochi xodim-
larga nisbatan tezroq va chuqurroq shakllanadi, chunki ular nafaqat o‘z faoliyati, balki bo‘ysunuvchilarning 
natijalari uchun ham mas’uliyat his qiladilar [4].

J.Violanti va D.Peyton tomonidan huquqni muhofaza qiluvchi va harbiy tuzilmalar xodimlari orasida olib 
borilgan tadqiqotlar ham yuqori stressli kasbiy muhitning kasbiy travma va hissiy kuyish darajasiga sezilarli 
ta’sirini tasdiqlagan [5].

Zamonaviy G‘arb tadqiqotlarida hissiy kuyish muammosi K.Maslach, S.Jekson, V.Shaufeli, M.Leyter, 
G.Freydenberger, C.Cherniss, A.Bakker, E.Demerouti, J.Violanti kabi tadqiqotchi-olimlar tomonidan turli kasbiy 
guruhlar, jumladan huquqni muhofaza qiluvchi va harbiy tuzilmalar misolida faol o‘rganib kelinmoqda.

Harbiy qismlarda psixoprofilaktik ishning tashkiliy-metodik asoslari borasida esa A.G.Karayani va I.V.Siro-
myatnikov tomonidan muhim ilmiy-amaliy ishlar olib borilgan [7].

Shunga qaramay, O‘zbekiston sharoitida harbiy xizmatchilarning boshqaruv bo‘g‘ini (ofitser, serjant, oddiy 
xizmatchi) kesimida hissiy kuyish darajasining qiyosiy tahlili hozircha yetarli darajada o‘rganilmagan. Shundan 
kelib chiqib, ushbu tadqiqotning maqsadi - harbiy xizmatchilarda boshqaruv bo‘g‘ini bo‘yicha hissiy kuyish dara-
jasini qiyosiy tahlil qilish hamda olingan natijalar asosida ijtimoiy-psixologik psixoprofilaktika dasturi mazmunini 
ilmiy asoslashdan iborat.

TADQIQOT METODOLOGIYASI
Tadqiqotda uchta boshqaruv bo‘g‘inidagi harbiy xizmatchilar ishtirok etdi: ofitser tarkibi (N=95), serjant 

tarkibi (N=110) va oddiy xizmatchilar tarkibi (N=105). Tadqiqotning umumiy tanlanma hajmi N=310 nafarni 
tashkil etdi.

Harbiy xizmatchilarda hissiy kuyish darajasini aniqlash uchun K.Maslach va S.Jekson tomonidan ishlab 
chiqilgan Maslach Burnout Inventory (MBI) metodikasidan foydalanildi [1]. Metodika quyidagi uchta asosiy shka-
lani o‘z ichiga oladi: emotsional charchash, depersonalizatsiya va kasbiy yutuqlarning pasayishi. Shuningdek, 
metodikaning umumlashtirilgan ko‘rsatkichi - umumiy kuyish darajasi - alohida tahlil qilindi.

Uch mustaqil guruh (ofitser, serjant va oddiy xizmatchilar) o‘rtasidagi statistik farqlarni aniqlash uchun 
norametrik statistika usuli - Kruskal-Uollis H mezonidan foydalanildi [8]. Natijalarning ishonchlilik darajasi p<0,05 
va p<0,01 chegaralarida baholandi.

TAHLIL VA NATIJALAR
Maslach Burnout Inventory (MBI) metodikasi bo‘yicha boshqaruv bo‘g‘ini kesimida olingan natijalar 

1-jadvalda keltirilgan.

1-jadval: Maslach Burnout Inventory (MBI) ko‘rsatkichlarining boshqaruv bo‘g‘ini bo‘yicha tafovutlari (N=310)

№ Shkalalar (MBI faktorlari) Ofitser tarkibi 
(N=95)

Serjant tarkibi 
(N=110)

Oddiy xizmatchilar 
(N=105) H p

1 Emotsional charchash 185,20 158,65 125,10 17,804 0,000**

2 Depersonalizatsiya 170,55 162,40 136,90 6,812 0,033*

3 Kasbiy yutuqlarning pasayishi 178,30 155,75 130,65 12,940 0,002**

4 Umumiy kuyish darajasi 182,90 157,20 127,55 19,375 0,000**
Izoh: * p˂0,05 ** p˂0,01

Jadval ma’lumotlariga ko‘ra, to‘rtta ko‘rsatkichning uchtasida (emotsional charchash, kasbiy yutuqlarning 
pasayishi, umumiy kuyish darajasi) guruhlar o‘rtasida statistik jihatdan yuqori ishonchli farqlar (p<0,01) qayd 
etildi. “Depersonalizatsiya” shkalasi bo‘yicha farq p<0,05 darajasida ishonchli bo‘ldi (H=6,812, p=0,033).

Umumiy kuyish darajasi bo‘yicha (H=19,375; p<0,01) eng yuqori ko‘rsatkich ofitser tarkibida (182,90), 
undan keyin serjant tarkibida (157,20), eng past ko‘rsatkich esa oddiy xizmatchilarda (127,55) qayd etildi. Xuddi 
shunday tartib “emotsional charchash” (H=17,804; p<0,01) va “kasbiy yutuqlarning pasayishi” (H=12,940; 
p<0,01) shkalalarida ham kuzatildi - barcha holatlarda ofitser tarkibida eng yuqori, oddiy xizmatchilarda esa 
eng past ko‘rsatkichlar qayd etildi.

“Depersonalizatsiya” shkalasi bo‘yicha ham yuqori ko‘rsatkich ofitser tarkibida qayd etilgan bo‘lsa-da 
(170,55), bu farq boshqa shkalalarga nisbatan kamroq ifodalangan, bu esa depersonalizatsiya holatining bosh-
qaruv mas’uliyatidan ko‘ra ko‘proq shaxsning individual xarakter xususiyatlari bilan bog‘liq bo‘lishi mumkin-
ligidan dalolat beradi.

Olingan natijalar boshqaruv mas’uliyati darajasi hissiy kuyish sindromining rivojlanishida muhim omil ekan-
ligini ko‘rsatadi.

“Emotsional charchash” ko‘rsatkichining ofitser tarkibida eng yuqori bo‘lishi ularning nafaqat o‘z faoliyati, 
balki bo‘ysunuvchi xodimlarning xizmat natijalari, jamoaviy intizom va jangovar tayyorgarlik darajasi uchun ham 
mas’uliyat his qilishi bilan izohlanadi. Bunday ko‘p qatlamli mas’uliyat doimiy ruhiy zo‘riqishni keltirib chiqaradi, 
bu esa vaqt o‘tishi bilan chuqur charchash holatiga olib kelishi mumkin.

“Kasbiy yutuqlarning pasayishi” ko‘rsatkichi bo‘yicha ham ofitser tarkibida eng yuqori daraja qayd etilgani, 
ularning o‘z faoliyati natijalarini doimiy ravishda yuqori standartlar bilan taqqoslashi va bu borada real yoki 
xayoliy yetishmovchiliklarni his qilishi bilan bog‘liq bo‘lishi mumkin. Oddiy xizmatchilarda bu ko‘rsatkichning 
past bo‘lishi ularning zimmasidagi mas’uliyat doirasi nisbatan chegaralanganligi bilan izohlanadi.

“Depersonalizatsiya” bo‘yicha aniqlangan farq statistik jihatdan unchalik yuqori bo‘lmasa-da (p<0,05), ofitser 
tarkibida bu ko‘rsatkichning biroz yuqoriroq bo‘lishi ularning bo‘ysunuvchilar bilan muomalada rasmiy-mafku-
raviy masofani saqlashga majburligi, bu esa vaqt o‘tishi bilan hissiy jihatdan “sovish” tendensiyasini kuchayti
rishi mumkinligi bilan bog‘liq bo‘lishi mumkin.

Umuman olganda, olingan natijalar boshqaruv bo‘g‘inidagi xodimlar, ayniqsa ofitser tarkibi, hissiy kuyish 
sindromi rivojlanishi nuqtai nazaridan eng yuqori xavf guruhini tashkil etishini ko‘rsatadi. Bu, o‘z navbatida, 
aynan ushbu toifadagi xodimlar uchun maqsadli psixoprofilaktik yordam ko‘rsatish zarurligini asoslaydi.

XULOSA VA TAKLIFLAR
O‘tkazilgan tadqiqot G‘arb ilmiy an’analarida hissiy kuyish (burnout) sindromining uch komponentli model 

va ish talablari-resurslari modeli asosida qanday nazariy talqin etilishini, shuningdek mazkur nazariy asoslarning 
harbiy xizmatchilarda hissiy kuyishni empirik o‘rganishga qanday tatbiq etilishi mumkinligini ko‘rsatdi.

MBI metodikasi asosida o‘tkazilgan qiyosiy tahlil natijalari shuni tasdiqladiki, boshqaruv bo‘g‘ini (ofitser, 
serjant, oddiy xizmatchi) bo‘yicha hissiy kuyish darajasi bir xil emas: to‘rtta ko‘rsatkichning uchtasida statistik 
jihatdan yuqori ishonchli (p<0,01) farqlar aniqlandi, bunda barcha holatlarda ofitser tarkibida eng yuqori, oddiy 
xizmatchilarda esa eng past ko‘rsatkichlar qayd etildi. Bu, boshqaruv mas’uliyati darajasi ortishi bilan hissiy 
kuyish xavfining ham ortib borishini tasdiqlaydi.

Olingan xulosalar nazariy jihatdan G‘arb burnout nazariyalarini mahalliy harbiy xizmat kontekstida amaliy 
tasdiqlashga xizmat qilsa, amaliy jihatdan quyidagi tavsiyalarni ilgari surish imkonini beradi:

birinchidan, ofitser tarkibi uchun boshqaruv stressini boshqarish, vazifalarni oqilona taqsimlash (delegat-
siya) va vaqtni boshqarish ko‘nikmalarini rivojlantiruvchi maxsus trening dasturi joriy etilishi lozim;

ikkinchidan, harbiy qismlarda psixologik yengillashtirish xonalari va muntazam psixologik konsultatsiya 
xizmatini yo‘lga qo‘yish tavsiya etiladi;

uchinchidan, barcha boshqaruv bo‘g‘inlari uchun emotsional regulyatsiya va kasbiy his-tuyg‘ularni bosh-
qarish ko‘nikmalarini shakllantiruvchi bazaviy psixoprofilaktika dasturi ishlab chiqilishi maqsadga muvofiqdir.

Kelgusi tadqiqotlarda hissiy kuyish darajasining xizmat staji, jangovar tajriba mavjudligi va oilaviy holat 
kabi omillar bilan bog‘liqligini, shuningdek ishlab chiqilgan psixoprofilaktika dasturining amaliy samaradorligini 
maxsus tadqiqotlar asosida chuqurroq o‘rganish dolzarb yo‘nalish bo‘lib qolmoqda.

